
ЗАХИДАЛ 28

	 

	РОМЫН БҮГД НАЙРАМДАХ УЛС ЭЗЭНТ ГҮРЭН БОЛСОН НЬ

	 

	1932 оны дөрөвдүгээр сарын 9

	 

	Ром Карфагеныг бүрэн ялж хүйс тэмтэрснээс хойш өрнөдөд өрсөлдөх дайсангүй ганцаараа ноёрхох болжээ. Урьд нь тэр грекийн улсуудыг байлдан дагуулсан бол одоо Карфагены эзэмшил газруудыг ч өөртөө авчээ. Ингэж Пуничийн хоёрдугаар дайны дараа Испани ромын гарт орсон юм. Гэвч Ромын эзэмшил газар зөвхөн газрын дундад тэнгисийн орнуудаар хязгаарлагдаж байв. Умард ба Төв Европ бүхэлдээ түүнээс тусдаа байжээ. 

	Удаа дараагийн ялалт, байлдан дагуулалтын үр дүнд Ромын эд баялаг өсөн нэмэгдэж байлдан дагуулсан орнуудаас нь алт мөнгө, боолчууд цутган орох болжээ. Гэвч тэр бүхэн хэнд очиж байв аа? Ромын хурлын эрхийг барьдаг Сенат баян язгууртан нараас сонгогддог байсан гэдгийг би чамд ярьсан байсан. Тэрхүү баян бүлэг хүмүүс Ромын бүгд найрамдах улсын бүх амьдралыг гартаа авч Ромын нутаг дэвсгэр, сүр хүч өсөхийн хэрээр тэр хүмүүсийн эд баялаг ч өссөөр байв. Тийнхүү баячууд нь улам баяжиж, ядуучууд нь урьдын адил ядуу буюу хэрэг дээрээ улам ч ядуурчээ. Боол хүний тоо улам олшрон хоорондоо нягт холбоотой эд баялаг, ядуурал гуйланчлал ч мөн өссөөр байв. Байдал тийм үед үймээн самуун гарах нь зүй билээ. Хүн юмыг ихэд тэвчин өнгөрөөж чадах боловч хүний тэвчээрт хүртэл хязгаар байдаг хойно тэр хязгаарт тулж очоод дэлбэрэлт болдог жамтай. 

	Баячууд циркт болдог элдэв уралдаан, тоглоом руу ядуучуудын анхаарлыг татахыг хичээн гладиаторуудыг хооронд нь тулалдуулж бие биеийг нь алуулан үзэгчдийн зугаа цэнгэл болгодог байв. Тэгж зугаа цэнгэлийн маягаар үй олон боолчууд цэргийн олзлогдогчдыг алж байжээ. 

	Гэвч ромын улсын дотор эмх замбараагүй явдал улам ихэссээр байлаа. Бослого хөдөлгөөн, цус асгаруулах явдал үе үе гарч, сонгуулийн үеэр хээл хахууль хэрэглэх явдал улам дэлгэрчээ. Дарлагдсан ядуу олон боолчууд хүртэл гладиатор Спартакийн удирдлагаар бослого гаргаж байв. Гэвч уг бослогыг хамгийн хэрцгий балмадаар нударгалан дарж байсан ба бослогод оролцсон зургаан мянган боолчуудыг Ромын Аппиевийн замын дагуу загалмайлан дүүжилж байв. 

	Адал балмад явдалтан цэргийн жанжид улам их нөлөөтэй болж яваандаа сенатын засгийг эрх мэдэлдээ авах болжээ. Өрсөлдсөн цэргийн жанжид хоорондоо тулалдан улс орныг цөлбөн хоосолсон иргэний дайн гарах болов. Манай эриний өмнөх 53 онд дорнодод Парфид (Месопотамд) Каррахын дэргэд болсон тулалдаанд ромын торгон цэрэг хиар цохиулж парфянчууд өөрсдийнх нь эсрэг илгээсэн ромын армийг устгажээ. 

	Ромын цэргийн олон жанждын дотроос нэрд гарсан нь Помпей, Юлий Цезарь хоёр байлаа. Цезарь тэр үед Галли хэмээн нэрлэж байсан Францыг мөн Британийг байлдан дагуулсныг чи мэднэ. Помпей Дорно зүг хөдөлж нэлээд амжилт олжээ. Гэвч тэр хоёр эрх тушаал. нэр алдарт дуртайн учир бие биеэ үзэн ядаж хоорондоо ширүүн өрсөлдөх болжээ. Помпей, Цезарь хоёр аман дээрээ сенатыг хүндэтгэн үздэгээ илэрхийлэх боловч сенат хэрэг дээрээ ач холбогдлоо алдсан байлаа. Цезарь Помпейгаа ялж улмаар ром дахинд гол нэртэй хүн нь болжээ. Гэвч Ром бүгд найрамдах улс хэвээр байсан болохоор Цезарь албан ёсоор нийтийг захирч чадахгүй байлаа. Тийм учраас ёслол хийж түүнийг эзэн хаан болгох гэж ч оролдож үзжээ. Тэрээр ёслол хийхийг дуртайяа зөвшөөрөх боловч бүгд найрамдах ёсны уламжлалаас болгоомжлон эргэлзжээ. Тогтсон уламжлалыг тэр давж чадаагүй бөгөөд Цезарыг Брут хийгээд бусад бүгд найрамдахчууд Төв талбайн өмнө шууд хутгалан алжээ. Тэр үйл явдлыг харуулсан Шекспирийн «Юлий Цезарь» жүжгийг чи уншсан байж таарна. 

	Юлий Цезарь манай эриний өмнөх 44 онд алагдсан боловч тэглээ гээд бүгд найрамдах ёс аврагдаж чадаагүй юм. Цезарийн өргөмөл хүү Октавиан, түүний нөхөр Марк Антоний хоёр Цезарийн алагдсаны өшөөг авчээ. Тийнхүү хэмжээгүй эрхт эзэн хаант улсын тухай асуудал дахин гарч ирж, Октавиан улсын тэргүүн буюу эзэн хаан болжээ. Бүгд найрамдах ёс нэгэнт үгүй болж сенат байсаар байсан боловч засгийн эрх мэдэлгүй болжээ. 

	Октавиан улсын тэргүүн буюу эзэн хаан сууж Август Цезарь хэмээн өргөмжлөгдөх болсон ажуу. Залгамжлагчид нь ч гэсэн түүний жишээгээр өөрсдийгөө цезарь гэх болжээ. Тийнхүү «цезарь» гэдэг үг «эзэн хаан» гэсэн утгатай болжээ. «Кайзер», «царь» гэсэн үг мөн тэр «цезарь» гэдэг үгээс гаралтай юм. «Кайзер» гэдэг үг бүр эрт дээр үеэс Энэтхэгт кайсар˗ и˗Ром, кайсар˗и˗Хинд гэсэн үгэнд хэрэглэгдэж байжээ. Одоо эзэн хаан Георг кайсар˗и Хинд гэсэн цол хэрэглэж байна. Германы кайзер, мөн австрийн кайзер, туркийн кайзер, оросын царь (хаан) одоо нэгэнт байхгүй болжээ. Харин одоо ганцхан английн эзэн хаан л Ромын төлөө Британийг байлдан дагуулж байсан Юлий Цезарийн титмийг хэрэглэн байгаа нь сонирхолтой юм шүү. 

	Ингэж Юлий Цезарь их эзэн хаан гэсэн утгатай болжээ. Хэрэв Грект Фарсалийн дэргэд болсон тулалдаанд Помпей түүнийг ялсан бол юу болох байсан бол! Тэгсэн бол магад Помпей улсын тэргүүн эзэн хаан сууж, «помпей» гэдэг нэр «эзэн хаан» гэсэн утгатай болсон байж ч болох юм. Тэгсэн бол германы помпей (Вильгельм II), Георг хааныг мөн помпей˗и˗ Хинд гэдэг байсан байж таарна. 

	Ромын улсад бүгд найрамдах ёс эзэн хаант улс болон өөрчлөгдөж байсан шилжилтийн тэр үед гоо үзэмжээрээ түүхэнд нэрд гарсан Клеопатра гэдэг нэгэн эмэгтэй Египетэд амьдран сууж байжээ. Тэрээр нэр нь ихэд муудсан хүн байсан боловч гоё сайхан царай нь түүхэнд өөрчлөлт оруулсан гэж үздэг тоотойхон эмэгтэйчүүдийн нэг байв. Цезарийг Египетэд очих үед тэр насанд хүрээгүй охин байжээ. Хожим нь тэр Марк Антонийтай маш дотно болсон ч гэсэн түүнд сайн үйл бүтээгээгүй юм. Тэнгисийн нэг их тулалдааны үеэр тэр усан онгоцонд суун Антонийг хаян явжээ. Францын нэрт зохиолч Паскаль: «Хэрэв Клеопатрын хамар арай богинохон байсан сан бол дэлхий тэр аяараа өөрчлөгдөх байсан биз» хэмээн хэлж байжээ. Энэ бол арай хэтрүүлсэн хэрэг. Клеопатрын хамраас болж дэлхий өөрчлөгдөх нь юу л бол. Харин Цезарь Египетэд очсоныхоо дараа өөрийгөө эзэн хаан шигээр бодож ямар нэгэн бурхан мэтээр үздэг болсон байж ч болох юм. Египетэд бүгд найрамдах ёс байгаагүй, хэмжээгүй эрхт эзэн хаантай, эзэн захирагч нь засгийн бүх эрхийг гартаа атгаад зогсохгүй бараг бурханд тооцогддог байлаа. Энэ бол Эртний Египетэд байсан үзэл бөгөөд Александрыг үхсэний дараа Египетийг захирч байсан грекийн Птолемей хаан египетийн бараг бүх зан үйл, үзэл санааг даган биширдэг байжээ. Клеопатра бол Птолемейн угсааны хүн болохоор грекийн буюу бүр нарийндаа македоны гүнж байсан ажээ. 

	Үүнд Клеопатра нөлөөлсөн эсэх нь бүү мэд, ямар ч байсан эзэн хаанаа бурхан гэж үздэг грекийн тэр үзэл санаа Ромд нэвтрэн орж заншил болжээ. Бүгд найрамдах ёс цэцэглэн хөгжиж бүр Юлий Цезарийн амьд байх үед Цезарийн хөшөөг босгож түүнд мөргөдөг болсон байлаа. Ромын эзэн хаадын үед тэр ёс ерийн зан үйл болсон байсныг бид хожим ярих болно. 

	Бид Ромын түүхэнд чухал эргэлтийн үе болж бүгд найрамдах ёс эцэс болсныг ярив. Манай эриний өмнөх 27 онд Октавиан Август Цезарь гэдэг нэртэй эзэн хаан болжээ. Хожим бид Ромын түүх ба түүний эзэн хаадын тухай дахин ярилцах болно. Харин одоо бүгд найрамдах ёсны төгсгөлийн үе дэх ромын эзэмшлийн тухай товч өгүүлье. 

	Ром нь өрнөдөд Итали, Испани ба Галлийг (Франц) захирч байсан нь мэдээж билээ. Дорнодод чиний мэдэх Грек болон грекийн Пергам улс оршин байсан Бага Ази түүний мэдэлд байлаа. Умард Африкт Ромын хамгаалалтад байсан Египетийг холбоотон улс хэмээн тоочиж байжээ. Карфаген болон газрын дундад тэнгисийн бусад хэд хэдэн улс мөн Ромд захирагдаж байв. Тийнхүү ромын эзэмшил нутгийн умард хил нь Рейн мөрний хөвөөнд хүрч байжээ. Герман, Орос, Умард ба Төв Европын бусад бүх улс орон ромын эзэнт улсаас хараат биш байлаа. Мөн месопотамаас эхлээд дорно зүгийн бүх улс түүнд хамаарагдаагүй байв. 

	Ром эрт тэр үед асар хүчтэй улс байсан хэдий боловч Европ дахины олон хүн бусад орны түүхийг үл мэдэх хүмүүс Ром дэлхийг ноёрхож байсан гэж боддог байна. Гэтэл хараахан тийм байгаагүй билээ. Яг тэр үед хятадын Хан улс нийт Азийг хамарсан их нутаг дэвсгэрийг эзэгнэн захирч байсан буюу тэр нутагт засгийн эрх мэдлийг барьж байсан юм. Каррах болон Месопотамын дэргэд болсон тулалдаануудад ромчууд ихэд ялагдсан нь парфянуудад монголчууд тусалснаас болсон байж ч болох юм. 

	Гэвч ромын түүх, ялангуяа Ромын бүгд найрамдах улсын түүхийг европчууд их л эрхэмлэдэг бөгөөд учир нь тэд эртний ромын улсыг зарим талаар орчин үеийн европын улсуудын үүсгэл гэж үздэг нь үнэний хувьтай билээ. Тийм учраас английн сургуулийн сурагчид шинэ үеийн түүх мэддэг ч бай, эс мэддэг ч бай тэдэнд грек, ромын түүхийг албаар судлуулдаг ажээ. Галлид хийсэн аян дайныхаа тухай Юлий Цезарийн тайланг латин эхээс нь заавал унших хэрэгтэй гэж надад шаардаж байсныг би сайн санаж байна. Цезарь бол зөвхөн цэргийн хүн төдийгүй, найруулж бичихдээ маш чадварлаг зохиолч хүн байсан бөгөөд түүний бичсэн Галлид хийсэн дайны тухай тэмдэглэлийг европын олон мянган сургуульд одоо хүртэл уншсаар байгаа юм. 

	Бид үүний өмнөхөн Ашуг хааны үед дэлхий дахин ямар байсан тухай тоймыг ярьж эхэлсэн. Бид тэр үеийн тоймыг ярьж дууссан төдийгүй бүр Хятад ба Европын түүхээс ярьж байсан. Одоо бид бараг христосын үед тулж очоод байгаа учир тэр үе хүртэл Энэтхэгийн ард түмний түүх ямар байв гэдгийг ярихын тулд Энэтхэгийн түүх рүү эргэж орох болоод байна. Ашуг хаанаас хойш тэнд их өөрчлөлт болж умар ба өмнөдөд шинэ эзэнт улсууд бий болжээ. 

	Би дэлхий дахины түүхийн тухай чамд хоорондоо салшгүй холбоотой байдлаар нь бүхэл бүтэн ойлгоц өгөхийг хичээсэн юм. Тэгэхдээ эртний тэр үед алс хол орших орнуудын хоорондын харилцаа маш хязгаарлагдмал байсныг чи мартаж болохгүй гэдэгт найдаж байна. Олон талаар тэргүүний гэгдсэн Ром хүртэл газарзүй, газрын зургийн талаар бага мэдэж түүнийг судлах талаар юу ч хийгээгүй юм. Хэдийгээр тэр үед ромын сенатын цэргийн их жанжид ухаантан мэргэд өөрсдийгөө дэлхийг ноёрхогчид гэж үзэж байсан боловч өнөө үеийн сургуулийн эрэгтэй эмэгтэй аль ч сурагчид газарзүйгээр тэднээс хамаагүй их зүйлийг мэдэж байгаа юм. Тэдний нэгэн адил агуу их Ази тивийн асар уудам хэдэн мянган бээрийн газраар тэднээс таслагдсан байсан Хятадын эзэн хаад ч мөн л өөрсдийгөө дэлхийн эзэн хэмээн үзэж байжээ. 

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

